Y Camel a’r Crau Nodwydd

-
gan Catrin Roberts
Cefndir Beiblaidd:

Mathew 19: 16-30; Marc 10:17-31; Luc 18:18-25

Cymeriadau:
Camel (Rhaid cael 2 berson i ffurfio’r camel - Person 1 yn sefyll, a Person 2 wedi plygu ac yn gafael o amgylch gwasg y llall)

Dyn Cyfoethog


Gwas


Llais

Offer:
Nodwydd, 2 botyn blodau i’w clymu ar gefn Person 2 i gynrychioli hymps y camel.

Dyn cyfoethog :
(i’r llwyfan a gweiddi)

Casi, tyrd yn dy flaen!

Y “camel” i ddod i’r llwyfan gyda’r gwas yn ei dywys gyda chortyn.

Dyn Cyfoethog:
Iawn. Dyna ni.  Yn barod ar gyfer yr arbrawf.

Gwas:
Syr, ydych chi’n siŵr am hyn?

Dyn Cyfoethog:
Siŵr. Ydw. Yn hollol siŵr. Rydw i am brofi bod pobl gyfoethog yn gallu mynd i’r nefoedd.

Gwas:
Ond dydw i ddim yn meddwl bod Iesu yn bwriadu i chi gymryd ei eiriau yn llythrennol.

Dyn Cyfoethog:
Gofynnais i gwestiwn holl resymol – Beth sy raid i mi ei wneud i gael bywyd tragwyddol.  A beth wnaeth o?  Gofyn i mi os oeddwn i’n cadw gorchmynion Duw.

Gwas:
Ac ydych chi, Syr?

Dyn Cyfoethog:
Paid bod mor ddigywilydd.  Wrth gwrs mod i.  Ers pan oeddwn i’n blentyn.

Gwas:
Felly does dim angen i chi brofi dim.

Dyn Cyfoethog:
Oes.  Dywedodd Iesu fod yn rhaid i mi werthu popeth a’i roi i bobl dlawd, ac yna ei ddilyn.

Gwas:
Ac?

Dyn Cyfoethog:
Mae o wedi awgrymu bod angen i mi rannu fy nghyfoeth cyn cael mynd i’r nefoedd. Dywedodd ei bod hi’n haws i gamel fynd trwy grau nodwydd nac i ddyn cyfoethog fynd i’r nefoedd.  Ac rydw i’n mynd i brofi ei fod o’n anghywir – hefo Casi.  Wyt ti wedi bod yn y siop i nôl nodwyddau?

Gwas:
Do, Syr.  (estyn pecyn)

Dyn Cyfoethog:
Da iawn.  Reit.  (tynnu un nodwydd a’i ddal i fyny at y golau)  Hm!  Ble mae’r crau ar y nodwydd yma?  Mae’n rhaid dy fod ti wedi prynu’r rhai lleiaf yn y siop.  Dim ots.  Dechreuwn ni.

Gwas:
Beth wyt ti isio i mi ei wneud?

Dyn Cyfoethog:
Cael Casi i gamu trwy hwn. (dal y nodwydd allan)
Gwas:
(yn tynnu ystumiau i gyfeiriad y gynulleidfa yn dangos beth yw ei farn am hyn!) Reit. Tyrd, Casi!


Casi yn codi un goes – cogio bach ei bod yn ceisio gwthio troed drwy’r crau.  Ymdrechu’n galed.

Dyn Cyfoethog:
Tyrd, Casi bach. Gwna dy hun ychydig yn deneuach!


Casi yn gwasgu ei hun, ac yn trio eto.

Dyn Cyfoethog:
Twt! Gad i mi gael nodwydd arall.  Mae’r crau yn fwy yn hwn mae’n siŵr.


(newid nodwydd)

Gwas:
Syr!  Mae hyn yn wirion.  Mae’n amhosibl i Casi fynd trwy’r crau nodwydd.


(Casi yn nodio ei phen yn frwdfrydig)

Dyn Cyfoethog:
Hm!  Dydw i ddim yn deall hyn o gwbl.

Gwas:
Efallai fod Iesu o Nasareth yn iawn?  Efallai fod angen i chi feddwl eto am eich bywyd ac am eich cyfoeth.

Dyn Cyfoethog:
Beth?  Rhannu fy arian?  Rhoi i achosion da?
Gwas:
Byddai Casi a fi yn falch o gymryd ychydig o’r arian oddi ar eich dwylo chi, Syr


(yn rhwbio ei ddwylo, a Casi yn nodio ei phen yn frwdfrydig eto)

Dyn Cyfoethog:
O na! Dydw i ddim isio stopio chi fynd i’r nefoedd.


(y gwas yn dangos ei siom i’r gynulleidfa!)

Na, rhaid bod yna ateb arall i hyn.  Rydw i wedi clywed bod gan Iesu o Nasareth ffrindiau cyfoethog – Sacheus er enghraifft. Pwy sydd yn fwy cyfoethog na Sacheus? 

(yn dod i benderfyniad – clapio ei ddwylo)

 Dewch, chi’ch dau, rydw i am fynd draw i Jericho i gael clywed gan Sacheus beth ydy’r gwahaniaeth rhyngddo fo a fi.  Efallai y bydd Sacheus yn gallu egluro sut mae’r camel yn gallu mynd trwy’r crau nodwydd.  Dewch!

(exit)

Gwas:
Tyrd, Casi bach.  Erbyn i ni gerdded i Jericho ac yn ôl, mae’n siŵr y byddi di’n gallu mynd trwy grau’r nodwydd yma!


(exit y Gwas a’r Camel)

Llais:
Dyma Sacheus yn dweud wrth Iesu, “Arglwydd, dw i’n mynd i roi hanner fy nghyfoeth i gyd i’r tlodion.  Ac os ydw i wedi twyllo pobl a chymryd mwy o drethi nag y dylwn i, tala i bedair gwaith cymaint yn ôl iddyn nhw.  Meddai Iesu, “Mae’r bobl sy’n byw yma wedi gweld beth ydy achubiaeth heddiw.”

